
Seduta ta’ nhar l-Erbgħa, 26 ta’ Ottubru, 2022. 
 

Numru 16 
 
Rikors numru 685/17/1 MH 
 
 

Suzanne Busuttil u Brian Busuttil f’ismu proprju u bħala Direttur 
f’isem u in rappreżentanza ta’ Stealth Holdings Limited (C 26763) 

 
v. 
 

1) Ir-Reġistratur tal-Qrati Ċivili, 2) Francis Busuttil & Sons Limited 
(C334), 3) B & S Contractors Limited (C 552), 4) Franco Busuttil, 5) 
Michael Busuttil, 6) Joseph Busuttil, 7) Christian Busuttil u 8) Jean 
Paul Busuttil, ilkoll fil-kwalita` tagħhom kollha bħala diretturi f’isem 
Francis Busuttil & Sons Limited u B & S Contractors Limited, ħlief 
Franco Busuttil li ma huwiex Direttur ta’ B & S Contractors Limited 

u Jean Paul Busuttil li ma huwiex direttur ta’ Francis Busuttil & 
Sons Limited; u għal kull interess li jista’ jkollhom 9) Dr Joseph J. 

Vella, 10) Dr. Albert Grech, 11) P.L. Gerald Bonello, 12) Dr John 
Refalo, 13) P.L. Nicolette Aquilina di Noto u 14) P.L. Hilda Ellul-

Mercer 

1. F’kawża ta’ ritassa (Artikolu 64 tal-Kap.12) l-atturi appellaw mis-

sentenza li tat il-Qorti Ċivili, Prim’Awla fis-16 ta’ Ottubru, 2020, li laqgħet 

it-tieni u tielet eċċezzjonijiet tal-konvenuti Francis Busuttil & Sons Ltd li 

jaqraw: 

“2) illi bit-tassazzjoni li ssir wara li tiġi mogħtija sentenza jiġu 
determinati żewġ serji ta’ rapport patrimonjali; wieħed jirrigwarda r-
relazzjonijiet tal-kollitiganti bejniethom, u t-titolu ta’ eżekuzzjoni huwa 
s-sentenza stess; u l-ieħor jirrigwarda r-relazzjonijiet bejn id-difensuri 
u l-klijenti, u t-titolu eżekuttiv huwa t-taxxa...... 
 
3) Illi għalhekk preliminarjament ir-rikors promotur tal-kawża odjerna 
huwa impostat inkorrettement għaliex l-Avukat Dottor Patrick Galea u 
l-Prokuratur Jean Pierre Busuttil (li kienu l-avukat u l-prokuratur legali 
tar-rikorrenti fil-kawża li nbdiet permezz tar-rikors ta’ Suzanne Busuttil 
et li kien ġie preżentat fis-7 ta’ Jannar 2015 kellhom ukoll jkunu 
rikorrenti (mhux biss sempliċi firmatarji bħala Avukat u Prokuratur 
Legali fil-kawża odjerna). Għalhekk jiġi eċċepit in-nullita ta’ l-istess 
rikors promotur tal-proċedura odjerna”. 

 

2. Fir-rikors promotur preżentat fit-28 ta’ Lulju, 2017, li l-atturi talbu lill-

Qorti sabiex: 

“....... joħġobha tħassar u tirrevoka t-taxxa maħruġa mir-Reġistratur 
tal-Qrati Ċivili fil-kawża Suzanne Busuttil et vs Francis Busuttil & Sons 
Limited et (Rikors numru 12/2015 JZM) stante li hija bbażata fuq 
supposizzjoni erronja ta’ dritt u ta’ fatt u tħassar u tirrevoka wkoll id-
drittijiet kollha indikati fl-istess taxxa u minflok tordna li l-kolonna 
mmarkata bħala B & S Contractors Limited tiġi mħassra 
kompletament, jew fin-nuqqas, li tiġi mmarkata bħla Jean Paul 
Busuttil, u d-dritt tal-avukat f’din l-istess kolonna tiġi mnaqsa b’terz 
hekk skont l-artikolu 33 hawn fuq ċitat u dan taħt kull provvediment li 
jidhrilha li hu xieraq u opportun”. 

 

3. Bis-sentenza tas-16 ta’ Ottubru, 2020, l-ewwel Qorti ddeċidiet: 

“Għal dawn il-motivi l-Qorti taqta’ u tiddeċiedi l-kawża billi: 
 
1. Tilqa’ t-tieni u t-tielet eċċezzjoni preliminari tal-konvenuti Francis 
Busuttil & Sons Ltd et u tiddikjara n-nullita’ tar-rikors promutur tal-
azzjoni odjerna; 
 
2. Tiċħad it-talbiet tal-atturi bl-ispejjeż kontra tagħhom”. 

4. Fit-2 ta’ Novembru, 2020, l-atturi appellaw minn dik is-sentenza 

filwaqt li l-konvenuti eskluż ir-Reġistratur tal-Qrati Ċivili wieġbu fid-19 ta’ 

Novembru, 2020, (fol. 220).  Ir-Reġistratur baqa’ ma weġibx u lanqas 

deher għas-seduti għalkemm notifikat bl-atti tal-appell. 

 

5. L-ewwel Qorti wara li għamlet referenza għal xi sentenzi tal-Qrati 

dwar l-Artikolu 64 tal-Kap. 12, irraġunat: 

“Il-kawża odjerna saret bil-għan li tiġi ordnata ritassa tal-kawża fl-
ismijiet Suzanne Busuttil et vs Francis Busuttil & Sons Ltd et Rik Nru 
12/15JZM wara li fil-fehma tal-atturi t-taxxa maħruġa mir-Reġistratur 
hija bbażata fuq suppożizzjoni erronea ta’ fatt u ta’ dritt. Huma jitolbu 
lill-Qorti tħassar u tirrevoka t-taxxa msemmija kif ukoll id-drittijiet kollha 
msemmija fit-taxxa msemmija u tordna t-tħassir tal-kolonna ”B&S 
Contractors Ltd” jew li tiġi mmarkata ”Jean Paul Busuttil” filwaqt li d-
dritt tal-avukat f’dik il-kolonna jiġi mnaqqas b’terz a tenur tal-artikolu 
33 tat-tariffa E tal-Ewwel Skeda tal-Kap 12 tal-liġijiet ta’ Malta. 
 
...................... 
 
Bħala fatt u kif irriżulta mill-provi, l-Avukat Dr Patrick Galea u l-
Prokuratur Legali Jean Pierre Busuttil kienu rispettivament l-avukat u 
l-prokuratur legali tal-atturi fil-kawża Rik 12/15JZM fl-ismijiet Suzanne 
Busuttil et vs Francis Busuttil & Sons Ltd et li nbdiet permezz ta’ rikors 
datat 7 ta’ Jannar 2015. 
 
Bħala fatt ukoll, fil-kawża odjerna  fil-kawża odjerna t-tnejn li huma 
jirriżultaw firmatarji tar-rikors promotur tat-28 ta’ Lulju 2017 u l-avukat 
Dr Patrick Galea qiegħed jippatroċina lill-istess atturi pero’ ebda 
wieħed minnhom m’huwa parti fil-kawża.  
 
Fil-każ ta’ ritassa L-Arkitett Raymond Vassallo et vs Windsor 
Holdings Limited et deċiż fis-17 ta’ Marzu 2014 id-Direttur, Qrati 
Civili u Tribunali kien ressaq eċċezzjoni li l-azzjoni attriċi kienet monka 
għaliex ma saritx kontra kull min għandu nteress. Il-Qorti laqgħet dik 
l-eċċezzjoni wara li kkunsidrat illi - 

 
“peress li fit-taxxa tar-reġistratur hemm ukoll id-dritt tal-avukat u 
prokuratur legali li kienu qegħdin jirrapreżentaw lil Windsor Holdings 
Limited fil-proċeduri, dawn kellhom jiġu mħarrkin peress li bla dubju 
għandhom interess.” 

Wara li ġiet appellata dik is-sentenza, tressaq ukoll aggravju dwar l-
akkoljiment ta’ din l-eċċezzjoni mill-ewwel Qorti. Fis-sentenza tagħha 
tal-31 ta’ Mejju 2019 il-Qorti tal-Appell ċaħdet dan l-aggravju wara li 
għamlet is-segwenti kunsiderazzjonijiet -  

 
“Fl-ewwel aggravju tagħhom, l-appellanti jikkontendu li jekk kien hemm 
xi partijiet li ma ġewx oriġinarjament ċitati, l-ewwel Qorti ma messhiex 
ċaħdet it-talba mingħajr ma kkonsidrat it-talba għall-kjamata in kawża 
ta’ partijiet oħra mressqa mis-soċjeta` Windsor Holdings Limited. Wara 
kollox, il-partijiet interessati kienu preżenti u rappreżentati għalkemm 
mhux formalment u għalhekk f’rikors għal ritassa, ir-rikorrent għandu 
jiġi mistieden jindirizza dan il-punt fil-proċeduri u mhux sempliċement 
jiġi miċħud fuq nuqqas ta’ preżenza tal-partijiet kollha. 
 
Għandu jingħad mal-ewwel, li din il-Qorti ma taqbilx ma’ dan l-ewwel 
aggravju tal-appellanti...... kif ġie ritenut drabi oħra, f’kawża ta’ ritassa 
ta’ drittijiet, id-difensuri għandhom interess, u hemm lok li jiġu msejħin 
fiha. Inoltre d-dispożizzjonijiet tal-liġi dwar l-integrazzjoni tal-proċess 
huma ta’ ordni pubbliku u ma jistgħux jiġu derogati, lanqas bil-volonta’ 
tal-partijiet. (Ara f’dan is-sens is-sentenzi tal-Prim’Awla tal-Qorti Ċivili 
tad-29 ta’ Ottubru, 1935, fil-kawża fl-ismijiet Maria Concetta Libreri 
v. Edgar Staines noe, kif ukoll dik aktar reċenti tal-5 ta’ Ġunju, 2003, 
dil-kawża fl-ismijiet Albert Bezzina Wettinger v. Ir-Reġistratur tal-
Qorti et.) Wara kollox l-istess liġi fl-Artikolu 64 (2) tal-Kap. 12 tipprovdi 
li: “Ir-rikorrent għandu jara li kopja tar-rikors għandha tiġi notifikata lil 
kull min ikollu interess fih…” – Interess li ċertament jissusisti fil-każ tad-
difensuri tas-soċjeta` intimata Windsor Holdings Limited, ladarba t-
taxxa in kontestazzjoni tinkludi wkoll id-drittijiet li għandhom jitħallsu l-
istess difensuri tas-soċjeta` appellata. Isegwi li l-ewwel Qorti ma 
setgħetx ħlief tilqa’ l-ewwel eċċezzjoni tad-Direttur Qrati Civili u 
Tribunali; kwindi l-ewwel aggravju tal-appellanti, ma jistax jirnexxi.” 

 
L-istess tagħlim dwar r-relazzjonijiet u  obbligazzjonijiet  naxxenti minn 
proċess ġudizzjarju u minn għandu l-interess fit-tfittixija tas-suġġett in 
eżami huwa riflesss fid-deċizzjoni tal-Qorti ta’ l-appell fl-ismijiet 
Emanuel Buttigieg fil-kwalità tieghu ta’ mandatarju ta’ l-assenti 
Carmel sive Charles Formosa  et. vs Anthony Cauchi pro et. noe. 

 
“8. Illi kif intqal tajjeb fil-kawza fl-ismijiet John Falzon ne vs Dr. 
Giuseppe Vella ne et, deciza mill-Prim’Awla tal-Qorti Civili fit-12 ta’ 
Frar 1946, “bit-tassazzjoni li ssir wara li tigi moghtija sentenza 
jigu determinati zewg serji ta’ rapporti partimonjali; wiehed 
jirrigwarda r-relazzjonijiet tal-kollitiganti bejniethom, u t-titolu ta’ 
ezekuzzjoni huwa s-sentenza stess; u l-iehor jirrigwarda r-
relazzjonijiet bejn id-difensuri u l-klijenti, u t-titolu ezekuttiv huwa 
t-taxxa”. 

 
Applikati dawn il-prinċipji għall-każ tal-lum l-Qorti hija tal-fehma li l-
eċċezzjonijiet preliminari tal-konvenuti Francis Busuttil & Sons Ltd et 
huma ġustifikati. It-talbiet tal-atturi jinkludu “t-tħassir u r-revoka tat-
taxxa maħruġa mir-Reġistratur tal-Qrati Ċivili” fil-kawża Rik 
12/2015JZM u t-tħassir u r-revoka tad-“drittijiet kollha ndikati fl-istess 

taxxa”, kwindi anke d-drittijiet tal-avukati u l-prokuraturi legali kollha 
nklużi f’dik il-kawża. La t-talbiet tal-atturi kif redatti jimpinġu 
direttament fuq id-drittijiet tal-avukati u l-prokuraturi kollha nvoluti f’dik 
il-kawża, inkluż l-avukat Dr Patrick Galea u l-prokuratur legali Jean 
Pierre Busuttil, dawn kellhom bilfors  ikunu wkoll partijiet fil-kawża u 
mhux sempliċiment firmatarji tal-att promotur. Tibqa ssosstni lis-sub-
inċiz 2 ta’ l-artikolu 64 imsemmi huwa tassattiv f’dan meta igħid  lir-
rikors promotur bit-talab ta’ ritassa għandu jiġi “notifikat(a) lil kull min 
ikollu interess fih”.  
 
Dan in-nuqqas proċedurali ma jħalli ebda alternattiva lill-Qorti ħlief li 
tilqa’ l-eċċezzjonijiet imsemmija”. 

 

6. L-aggravju prinċipali tal-atturi hu li l-Avukat Patrick Galea u l-

Prokuratur Legali Jean Pierre Busuttil ma kellhom l-ebda interess 

personali fit-talba fir-rigward ta’ dik il-kolonna tat-taxxa mpunjata li tirreferi 

għall-konvenuta B & S Contractors Limited.  Kwistjoni li fiha ma kellhom 

l-ebda interess għaliex id-drittijiet tagħhom ma kinux ser jiġu effetwati. 

 

7. Għalkemm it-talba fir-rikors promotur hi sabiex il-Qorti tħassar it-

taxxa li saret fil-kawża 12/2015, pero` kemm mill-korp tar-rikors u t-talba 

hu ċar li l-atturi qegħdin jikkontestaw dik il-parti tat-taxxa li tirreferi għall-

ispejjeż ġudizzjarji ta’ B & S Contractors Limited.  Fil-fatt l-ilment tal-atturi 

kif spjegat f’dak ir-rikors hu li: 

 
“i. il-kolonna f’isem B & S Contractors Limited’ fit-taxxa maħruġa 
mir-reġistratur u li qiegħda hawn annessa u mmarkata Dok. B, 
għandha tiġi mħassra għaliex l-istess B & S Contractors irrispondiet 
għall-kawża u kienet rappreżentata flimkien mal-intimati l-oħra matul 
il-proċeduri kollha u allura tifforma parti mill-‘et’ fil-kolonna mmarkata 
Francis Busuttil & Sons Limited et”; u 
 
ii. Anke li kieku, dato ma non concesso, jitqies illi d-diretturi 
kellhom d-dritt jirrispondu għall-kawża personalment, dan ifisser illi l-
kolonna mmarkata B & S Contractors Limited għandha tiġi kkoreġġuta 

sabiex taqra Jean Paul Busuttil u tiġi mnaqqsa b’terz hekk skont l-
Artikolu 33 tat-Tariffa E tal-Ewwel Skeda tal-Kap. 12”. 

 

8. Fil-kawża 12/2015 Suzanne Busuttil et v. Francis Busuttil & 

Sons Limited et deċiża mill-Qorti Ċivili, Prim’Awla fit-30 ta’ Marzu, 2017, 

l-Avukat Dr Patrick Galea kien id-difensur tal-atturi filwaqt li l-PL Jean 

Pierre Busuttil iffirma r-rikors promotur u ppreżentah fir-reġistru tal-qorti.  

Kawża li saret taħt l-Art. 402 tal-Att dwar il-Kumpaniji (Kap. 386).  Ġara li 

f’dik il-kawża il-konvenuti kollha ppreżentaw tweġiba li fiha taw ir-

raġunijiet għalfejn il-Qorti kellha tiċħad it-talba tal-atturi.  Imbagħad fid-9 

ta’ Frar, 2015, reġgħet ġiet preżentata tweġiba ta’ “Jean Paul Busuttil ..... 

bħala direttur ta’ B & S Contractors Limited (C552)”. 

 

9. L-Avukat Dr Patrick Galea u l-PL Jean Pierre Busuttil ma kellhom 

l-ebda interess li jkunu atturi f’din il-kawża ta’ ritassa, ġialadarba l-ilment 

tal-atturi m’għandu x’jaqsam xejn mad-dritt tagħhom.  Kif rajna l-kwistjoni 

hi limitata għal dik il-parti tat-taxxa li tirreferi għall-kolonna intestata B & S 

Contractors Limited.  Il-kliem fl-Art. 64(2) tal-Kap.12 hu ċar li, “Ir-rikorrent 

għandu jara li kopja tar-rikors għandha tiġi notifikat lil kull min ikollu 

interess fih”.  Ġialadarba l-ilment tal-atturi mhuwiex fuq id-dritt tal-Avukat 

Dr Galea u l-PL Busuttil, m’għandhom l-ebda interess fit-talba għar-

ritassa. 

10. Fit-tweġiba li ppreżentaw il-konvenuti ma qalu xejn li jista’ jbiddel il-

fehma ta’ din il-Qorti, u anzi hi konvinta li l-eċċezzjoni hi fiergħa. 

 

Għal dawn il-motivi tilqa’ l-appell tal-atturi u tħassar is-sentenza tal-ewwel 

Qorti tas-16 ta’ Ottubru, 2020, u tiċħad it-tieni u tielet eċċezzjoni tal-

konvenuti Francis Busuttil & Sons Limited et.  Spejjeż taż-żewġ istanzi a 

karigu tal-istess konvenuti. 

 

Tibgħat l-atti lura quddiem l-ewwel Qorti sabiex tissokta bis-smigħ tal-

proċeduri.  

 
 
 
Mark Chetcuti Giannino Caruana Demajo Anthony Ellul 
Prim Imħallef Imħallef Imħallef 
 
 
 
Deputat Reġistratur 
da 


